
dr d'Nachd

Es chräbeled
und chrätzeled,
ich weiß nid gherig wo,
eb obedra, eb under miär,
das Tiissele verjagd mich schiär
und blaaged mich e so.
Ich ächd amänd e Muis,
e fräche Schelm im Huis?

Es trippeled
und trämpeled
dr Schiiterbiigi nah.
Oh jeches Gott, was isch ai das,

es chlepfeled as Pfeisterglas,
dä chennt's ja nu verschlah!
Villicht e-n-arme Maa,
me sett e-n-ine Iah.

Es tepperled
und trummeled
scho lang uf 'is Schindeldach.

Dr Wind isch cho und fahrd is Laib
und machd grad etze gottlos taib
e-n-uverschante Krach,
wo-n-ich so miäd und schwär,
so scheen im Traime wär.

Es wimmerled
und briäggeled
im Wiägili miis Chind.
Was tued um weh, was fähld um ächd,
es Chissi oder liid's nid rächd?
Eb Mugge-n-ume sind?

Bi so me gschwinde Schnuif,
da stah-n-ich liäber uif.

J. v. M.

